
Nota limiar a esta edición

Van aló trinta anos menos catro meses desque este manga-
do de Prosas de combate e maldicer, escolmadas daquela por 
Pancho Pillado, fora dado ao prelo para inaugurar as publica-
cións da recén constituída editorial Laiovento. Agora, os meus 
camaradas na tripulación desa ousada ‘nao senlleira’, deseñada 
a proba de galernas anticulturais, acordaron reeditalo co gallo 
do trinta aniversario da editorial:  moito lles estimo o agarimo e 
a honra que me fan.

Debo confesarvos que agora só relín algunhas delas, ao chou. 
Abondo, porén, para me solprender de toparme con alguén en 
quen apenas me recoñezo. Non sei se será por mor da force de 
l’âge que latexa nelas, hoxe obviamente extinguida, ou porque 
se naquel contexto era eu ás veces tan crítico e mordaz, cómo 
tería que o ser hoxe fronte ao brutal proceso de involución en 
curso, tal como se a historia dése en camiñar a recú: emerxencia 
de metamorfoses varias do fascismo no centro do sistema-mun-
do; acceso de consumados delincuentes impunes ao vértice da 
pirámide política en poderosos estados disque democráticos, 
incluída a metrópole do actual imperio; redución da cidadanía 
ao rol de inerme súbdita de voraces poderes oligárquicos; volati-
lización do sistema de valores republicanos outrora instaurados 
polas dúas sucesivas Ilustracións parteiras da modernidade; con-
versión dos dereitos humanos nunha entelequia que se invoca 
tanto máis canto máis son violados;  transmutación do ‘ruedo ibé-
rico’ en manicomio rexido por sátrapas ignorantes; putrefacción 
do malnacido rexime do setenta e oito, con golpistas no cumio 
do poder xudicial; afamados grupos mediáticos dexenerados en 
fábricas de  retrógrados libelos difamadores; recrudecemento do 
espolio colonial e aniquilación politica da nación galega; xenó-
foba e xenocida agresión  aos damnés de la terre alén e aquén 
os lindes da moi civilizada UE -e suma e segue. 

Mais velaí van pesia todo  eses escritos meus doutrora e millor 
será que xulguedes por vós mesmos. Permitídeme só opinar que 
algúns deles poderían ser escritos, ou re-escritos, hoxendía e 
retrataren aínda  aconteceres ou situacións actuais. No que abre 
a escolma, O azar e a necesidade, sigo a recoñecerme malia o 



dito de min mesmo máis arriba. E no que a pecha, “Mia speran-
za adorata”, só me compriría, para sintonizalo co presente ano, 
sustituir  o nome de Mozart polo de Beethoven: o estrondo da 
barbarie volve afogar en Europa os sons da música máis sublime. 

Os textos reprodúcense tal como foron imprentados na pri-
meira edición. Querse dicir que non foron corrixidos nin reto-
cados para axustalos á norma vixente arestora, nin tampouco ás 
singularidades morfolóxicas do ‘meu’ galego actual. Son produto 
dunha etapa da miña singladura polo mar alto do noso idioma, 
no que a miña xeración nunca fora escolarizada. Así escribía 
eu daquela, e así se repoduz agora para ser veraz. Ao cabo, se 
algún valor tiveron, e algún conservaren aínda, será polo que 
expresen, e non polo código empregado na escrita, madia leva. 

E para rematar, permitídeme que me felicite, en irmandade 
cos meus camaradas editores, cos membros dos consellos edi-
torial e asesor, e máis cos impresores e cos leitores das nosas 
publicacións, polos trinta anos de singladura de Laiovento, e que 
faga votos por outros tantos de hoxe en diante con remozada tri-
pulación. Herdamos a búsola de Manuel-Antonio para navegar-
mos sen perder  o rumbo: somos un mesmo corazón latexante 
‘o mar, o barco e máis nós’. 

Reboraina de Aguiar, primeiro de outubro do 2020
Xosé Manuel Beiras Torrado














